
Галина, Ирина, Алина, Алёша 
ЗОТОВЫ

ҪЕМЬЕ КАШАЛЕ 
ЮМАХСЕМ

Чебоксары - 2000



ациональная библиотека ЧР

4 - 03736 '

1Ш136ГГ СЖ |
•

ВОЗВРАТИТЕ КНИГУ НЕ ПОЗЖЕ 

обозначенного здесь срока

4-037367



УС

чЬ 88

Книга отпечатана на средства спонсоров 
Красночетайской районной администрации во 
главе Валерия Гурьевича Орлова.

Авторы выражают особую признательность 
и благодарность за народно-просветительскую 
деятельность района.

ч -  з з 7
Нмвнм*м вгелишта»

РЕСПУБ/1-̂ :

© Зотовы, 2000



-ЧЗг
2

Галина Зотова

ТӖП ТУРӖҪ

Пӗр карчӑкпа старик ватлӑхра ывӑл ача ҫуратнӑ, ытти 
ачасенчен нимёнпе те уйрӑлса тӑман вӑл. Юрланӑ, савӑннӑ, 
вылянӑ-кулнӑ. Пӗррехинче арҫын ача тус-тантӑшӗсемпе 
ҫывӑхри вӑрмана ҫырлана каять, хайхисем ҫул ҫинче пӗр 
юшкӑнлӑ вырӑна ҫитсе тӑчӗҫ тет. Тус-тантӑшӗсем 
юшкӑнран пӑрӑнасшӑн пулаҫҫӗ, Фриц итлемест, ҫырма 
урлӑ пӗчченех ҫул тытать. Ҫырмаран тухнӑ ҫӗре унӑн урине 
темскер ҫыпҫӑнса ларать, пӑхать юшкӑнпа пӗрле ури ту- 
панне хӗрес евӗрлӗ тимӗр татӑкӗ ҫыпҫӑннӑ. Хӑйпӑтасшӑн 
пулса темӗн те туса пӑхать, тимӗре уринчен хӑйпӑтаймасть, 
ҫыпҫӑнмаллипех ҫыпсӑнса ларнӑ.

Фриц кӑмӑлӗ ҫак самантран пуҫласа улшӑнать те. 
Мухтанма, каҫӑрӑлма пуҫлать, епле-ха мухтанмӑн: никамӑн 
та Фрицӑн пек тупра ҫук-ҫке, пӗр ӑна ҫеҫ ҫут ҫанталӑк 
уйӑрса пӑхать, ӑна ҫеҫ тимӗр тӑпра парнеленӗ!

Фрицшӑн мӗн пур тӗнче хура тӗспе витӗнет, ӑсӗ-тӑнӗ 
улшӑнать ачан, хӑйне пуринчен чапли тесе шутласа мӗн 
пур тӗнчене, мӗн пур халӑха хӑйне пӑхӑнтарма ӗмӗтленсе 
ҫула тухать (васканипе ашшӗ-амӑшӗпе те сывпуллаш- 
масть).

Пӗрре ярса пусать, хула ун ури айне пулса арканать, 
тепре пусать -  ял ҫунать. Вут-хӗм сирпӗнет, пуля-снаряд 
вӗҫет, ача-пӑча аманать, ҫьш тӑкӑнать, вӑрман ҫунать. Ял- 
ял урлӑ, хуласемпе ҫӗршывсем урлӑ каҫрӗ тет хаяр тӑшман, 
шав малалла талпӑнать тет. Ӑна пулӑшма тимӗр лаптӑк 
ытамне лекнӑ тусӗсем пухӑнчӗҫ тет. Вӑл вӗсене укҫа па- 
рать, эрех ӗҫтерет тет. Пин-пин хулапа яла ҫӗр пичӗ ҫинчен 
шӑлса ывӑтрӗ фашист, вутлӑ вӑрҫӑ хирӗнче хӑй ҫӗнтернипе 
мӑнаҫланнӑҫен мӑнаҫланса пырать тет, кӗҫех Патша шайне 
ларма ӗмӗтленет тет.

Ҫак вӑхӑтра аслӑ Атӑл хӗрринче пӗр карчӑкпа ста- 
рикӗн ывӑл ҫуралнӑ. Ача кунсерен мар, сехетсерен ӳссе 
ҫитӗннӗ тет, Улӑп паттӑр пулса тӑчӗ тет. Халӑх нушине 
курсан, Улӑп паттӑр ӑна пулӑшма шутларӗ тет.

Алла хӗҫ-пӑшал тытса, ашшӗ-амӑшӗнчен пил илсе 
ҫула тухать. Таса уя тухать, ҫут ҫанталӑк тусӗсене хӑй пат- 
не чӗнет.

Пуринчен малтан Улӑп патне Хӗвел анне ҫитрӗ тет.
Мӗн кирлӗ сана, ывӑлӑм?
Тӑшман ман халӑха тӗп тӑвасшӑн, эпӗ ӑна 

хӑтарасшӑн. Эсӗ мана пулӑшаймӑн-ши?
Хаваспах пулӑшатӑп.

Хӗвел хӑй хӑватне (ҫӗр аннепе канашланӑ хыҫҫӑн) со
вет салтакӗсене парнелерӗ тет. Салтаксем, вӑй кӗнине кура, 
хастартарах ҫапӑҫма пуҫларӗҫ тет, тӑшмана парӑнтарма 
пуҫларӗҫ тет.

Юханшывсем те Улӑп паттӑра пулӑшрӗҫ, тӑшмана 
малалла кайма памарӗҫ, уйрӑмах ку енӗпе Атӑлпи хастар 
пулчӗ, Фриц тусӗсене шыва путарчӗ, тинӗселле юхтарчӗ.

Хӗл Мучи те тусӗсене пулӑшма ҫитрӗ. Ҫил-тӑман 
ҫӗкленчӗ, юр ҫӑвать, пит-куҫа чӗпӗтет, ал-урана шӑнтать, 
чуна ҫӳҫентерет; нимӗҫ серепене лекрӗ, утасшӑн -  утай- 
масть, чупасшӑн -  чупаймасть; алли-ури шӑнса ларчӗ, алри 
пӑшалӗ тухса ӳкеть, чӗтремеллипех чӗтрет, чунӗ чӗрне 
вӗҫне ҫитрӗ, чӗри тухса тарасла тапать, вӑйӗ пӗтрӗ, сехри 
хӑпса тухрӗ, тӑсӑлса ӳкрӗ ҫӗр ҫине, тем пек тӑрӑшсан та 
Фриц Мускава ҫитеймерӗ тет, пур ҫук вӑйне пухса, уксах- 
ла-уксахла каялла чака пуҫларӗ тет.

Аслӑ Улӑп Хӗл мучие тав турӗ.
Кирлӗ пулсан татах чӗн, пулӑшма яланах хатӗр, - 

сыв пуллашрӗ Хӗл мучи Улӑп паттӑрпа.
Ҫӗнтерме ҫӑмӑлах пулмарӗ. 4 ҫула яхӑн тӑсӑлчӗ хаяр 

вӑрҫӑ. Анчах та, Улӑп паттӑр, шанчӑклӑ тусӗсем пулӑш- 
нипе, Фрица ҫӗнтерчӗ, мӗн пур халӑха ирӗке кӑларчӗ.

Ҫу уйӑхӗнче Фридӑн ура тупанӗнчи тимӗр татӑкӗ 
хӑйпӑнчӗ тет, ирӗлсе ҫунса кайрӗ тет. Тӑшмансем ҫӗр пи- 
тӗнчен тасалчӗҫ, шӑммисем кӗлленчӗҫ.

АСАМЛӐ АЛӐ

Пӗр хӗрарӑмӑн 4 ача пулнӑ тет: икӗ хӗрпе икӗ ывӑл: 
Хӗл -  паттӑр, Ҫурпи, Ҫуллапи тата Кӗр -  паттӑр.

Хӗл-паттӑр питӗ хаяр пулнӑ тет. Пӗр сӑлтавсӑрах 
кӳллешме юратнӑ, ҫилленсе кайсан ниепле те чарма ҫук 
тет, ҫавӑрттарать кӑна пӳртри япаласене айӑн-ҫийӗн. Чӗр 
чунсене курайман тет. Вӗсем ӑна курсан хӑранипе хӑйсен 
шӑтӑкӗсене тарса пытаннӑ тет. Кайӑксене чулпа пенӗ, кайӑ- 
ксем те ӑна курсан аяккалла вӗҫсе тараҫҫӗ тет.

Ҫурпи ӑшӑ кӑмӑллӑ, питӗ хитре пулнӑ тет, симӗс 
ҫӳҫлӗ, кӑвак куҫлӑ, чечексемпе выляма, улӑх-ҫаран тӑрӑх 
ҫарран чупма юратнӑ тет.

Ҫуллапи тутлӑ ҫиме юратнӑ. Ҫырла-панулми 
кӑмӑлланӑ, хӑяр-помидорне те тиркемен тет. Питӗ ӗҫчен 
пулнӑ тет, кӑвайт чӗртсе апат-яшка пӗҫернӗ, хӑш-пӗр чухне 
кӑвайтне сӳнтерме те манать тет.

Кӗр-паттӑр та апат таврашне тиркемен, уйрӑмах ҫӗр 
улми ҫинӗ, слива компотне ӗҫме юратнӑ. Каччӑ питӗ хитре 
тумланнӑ, костюмӗ сарӑ, кӗпи хӗрлӗ, туфлийӗ хӑмӑр... Кӗр- 
паттӑрӑн кӑмӑлӗ тӗрлӗрен -  лайӑх чухне чиперех, анчах та 
пӗр йӗме пуҫласан ниепле те чарма май ҫук, - йӗрет те 
йӗрет пӗр вӗҫӗмсӗр.

Вилес умён амӑшӗ ачисене хӑй тавра пуҫтарчӗ тет. 
Вӗсене пӗр пы-ы-сӑк ала парнелесе хӑварать, кашнинех ҫак 
алапа виҫшер уйӑх хушши усӑ курма хушса хӑварать тет.

Чи малтанах алапа аслӑ пиччӗшӗ Хӗл-паттӑр усӑ ку- 
рать. Вӑл аланӑҫемӗн ҫӗр ҫине шурӑ тӑкӑнать, ҫӗр саман- 
трах шурӑ ҫивиттипе витӗнет. Хӗл-паттӑр ала тытнине кур- 
санах чӗр чунсемпе кайӑксем тарса ҫухалаҫҫӗ тет. Хӗл- 
паттӑртан хӑранипе. Хӑш-пӗр чухне Хӗл-паттӑр алапа чи-

перех аллать, анчах та ҫилленсен алари ҫӑнӑх та ҫавӑрӑнать 
кӑна.

Ҫурпин алапа усӑ курмалли вӑхӑт ҫитет, анчах та 
Хӗр-паттӑр алана ниепле те хЧй аллинчен вӗҫертесшӗн мар, 
аллать те аллать пёр вӗҫӗмсӗр, аран-аран ӳкӗте кёртет 
Ҫурпи хӑйӗн пиччёшне алана хӑйне пама.

Ҫурпин кӳреннипе куҫӗнчен куҫҫуль тухать, ҫӗр ҫине 
те ала витӗр тӑкӑнаҫҫӗ куҫҫуль тумламӗсем.

Ҫурпи алапа аллама тытӑнсан ҫӗр ҫине чечек-курӑк 
тӑкӑнать, чӗр чун-кайӑксем тинех хӑйсен килне таврӑнаҫҫӗ 
тет.

Нумаях усӑ курма пӳрмен-мӗн Ҫурпине 'алапа. Черет 
Ҫуллапине ҫитнӗ иккен. Ачасем! Юмаха пӗрле вӗҫлер-и?

ҪУЛҪУРЕВҪӖ АСЛАТИ

Пурӑннӑ, тет, сӗм вӑрманта аслати. Хирсемпе 
вӑрмансем, ялсемпе хуласем тӑрӑх ҫӳреме юратнӑ. Урипе 
тимӗр е чул ҫине пусмассерен ҫутӑ тухнӑ - ҫиҫӗм ҫиҫнӗ. 
Йывӑр утти кӗмсӗртетнӗ -  аслати авӑтнӑ. Ҫапӑннипе е 
такӑннипе алли-ури ыратнӑран макӑрнӑ - ҫумӑр ҫунӑ.

Ҫул ҫӳресе ывӑннӑ аслати канма ларсан е выртсан ҫеҫ 
ҫумӑр ҫума та, кӗмсӗртетме те чарӑннӑ, ҫиҫӗм те ҫиҫмен.

Пӗчӗк тусӑмсем, килӗшрӗ-и сире юмах? Сире эпӗ 
«Асамлӑ пукане» юмах ҫырма сӗнесшӗн. Камӑн интерес- 
лӗрех, пукани асамлӑрах пулӗ?

МӖНШӖН ШУРӐ УЛА ҪУРҪӖРТЕ ПУРӐНАТЬ?

Ку ӗҫ ӗлӗк-авалах, ҫӗр ҫинче пурнӑҫ пуҫланса кайнӑ 
чухнех пулса иртнӗ тет.

Ҫӗр-анне хӑй патне мӗн пур чӗр чунпа вӗҫен кайӑка 
чӗнтерчӗ тет: кашнинех малашне пурӑнма вырӑн валеҫсе 
парасшӑн.



6

Чӗр чунсемпе паллашма ҫӑлтӑрсене, уйӑхпа хӗвеле те 
чӗнчӗ тет.

Хӗвел пуринчен маларах ҫитрӗ тет. Илемлӗ сараппан- 
па, чечеклӗ кӑшӑлпа, ярӑмлӑ шӑрҫапа. Хӑй пуринчен мала
рах ҫитнӗрен хӗп-хёпӗрчӗк тет. Йӑл та йӑл ҫиҫет тет, кул- 
нӑҫемӗн ӑшӑнса пырать тет. Мӗн чухлӗ ытларах кулать, 
ҫавӑн чухлӗ ытларах ӑшӑтать тет.

Кӑштахран палӑртнӑ вырӑнӑ чӗннӗ чӗр-чунсем пухӑна 
пуҫларӗҫ пӗрин хыҫҫӑн тепри, ниепле те час пухӑнаймаҫҫӗ 
тет.

Каҫ та пула пуҫларӗ, сулхӑнланма тытӑнчӗ, чӗннӗ 
хӑнасем ҫаплипех пурте пуҫтарӑнса ҫитеймеҫҫӗ. Хӗвел 
ҫывӑхӗнче ӑшӑраххине туйса килекенсем ун ҫывӑхнерех 
вырнаҫма тӑрӑшрӗҫ тет.

Тӗвепе тимӗр шапа, хӑйсем палӑртнӑ вырӑна час 
ҫитеймессе туйса, ирех ҫула тухнӑ мӗн. Ҫавӑнпа та малти- 
сен ретӗнче пулчӗҫ, хӗвел ҫывӑхнерех вырнаҫрӗҫ. Кенгуру- 
па страус та вӗсемпе тупӑшсах юнашар ларчӗҫ.

Упа-утаман нихӑҫан та васкаман, ку хутӗнче те 
пӑртак аяккарах вырнаҫрӗ, унпа туслӑ тилӗпе кашаман та 
упа ҫывӑхӗнче пулма шутларӗҫ, пакшапа пӑщи те.

Шурӑ упа хӗвел унӑн кӗрӗкне ӗнтсе вараласран 
хӑрарӗ, аяккарах тарчӗ. Ҫурҫӗр тӑмани те ҫав сӑлтавпах 
айккинелле сикрӗ, пингвин ҫӑвӗ ирӗлесрен хӑрарӗ, лань 
арӑсланран хӑрарӗ, упӑтене слон хӑратрӗ...

Тинех пурте пуҫтарӑнчӗҫ тет. Ҫӗр патши пухӑннӑ 
хӑнасене пӑхса ҫаврӑнчӗ тет те ҫапла каласа хучӗ тет:

- Хаклӑ тӑванӑмӑрсем! Ҫак кунран пуҫласа ҫӗр 
ҫинче кашни ӳсен тӑранӑн хӑйӗн вырӑнӗ, хӑйӗн килӗ пу- 
лать. Эпӗ сире кашнинех яланлӑх пурӑнмалли вырӑн хамах 
валеҫсе парасшӑнччӗ, эсир вара хӑвӑрах йӗркеленсе ларнӑ 
иккен, хӑвӑра килӗшнӗ пек.

Ҫак вӑхӑтран пуҫласа ӑшша юратакан чӗр чунсемпе 
кайӑксем кӑнтӑрта -  хӗвел хытӑ хӗртнӗ ҫӗрте пурӑнма

пуҫларӗҫ тет. Страус, тимӗр шала, тёве, колибри, кенгуру 
тата ыттисем хӗвел ӑшшинче хӑйсене питех те лайӑх туяҫҫӗ 
тет.

Шурӑ упа, ҫурҫӗр тӑмани, пингвин тата ытти чёр чун- 
па тискер кайӑк ҫурҫӗрте кун кунлаҫҫӗ.

Пирӗн тӑрӑхра, хӑвӑрах пӗлетӗр, упа кунлать, тилӗ 
юртать, мулкач тилӗрен тарать.

Кашни хӑй юратнӑ вырӑнӗнче пурӑнать.

МУЛКАЧ КУРӐК ҪИМЕ ВӖРЕНЧӖ

Таҫхан авал мулкач хальхи пек курӑкпа мар, аш- 
пӑшпа апатланнӑ тет, кунӗн-ҫӗрӗн шӑшисем сыхланӑ, 
кайӑк-кӗшӗке, хур-кӑвакала хӑваланӑ. Пурӑна киле 
шӑшисем сайралансах ҫитнӗ, ватӑларахпа кайӑк-кёшӗк 
тытма та йывӑрланнӑ. Ҫаран ҫинче пӗртенпӗр шӑши тӑрса 
юлать, вӑл та пулин вӑрмана кӗрсе тарать. Мулкач, шӑшие 
хӑвалаканскер, вӑрманах ҫитсе кӗрет (ку таранччен мул- 
качсен килӗ уйрах пулнӑ, вӑрмана кӗрсе курман). Хӑра- 
хӑрах вӑрмана кӗрет хайхискер. Пӑх та кур, шӑши пӗр 
пӗчӗк йывӑҫ тӑррине улӑхнӑ. Ҫӳлтен мулкач ҫине кулса 
пӑхса ларать: «Тытаятӑн-и мана, тытаймастӑн-и?
Улӑхаятӑн-и, улӑхаймастӑн-и?» Апла та капла та 
хӑпарасшӑн тапаҫланать куян тус, йывӑҫ ҫине улӑхаймасть. 
Йывӑҫа кӑшласа ӳкерме шутларӗ. Пӗрре ҫыртса пӑхрӗ, те- 
пре кӑчӑртаттарчӗ, хайхискерне килӗштерсех пӑрахрӗ.

Еплерех тутлӑ иккен йывӑҫ туратти, мӗнле 
сӗтеклӗ. Кӑшланӑҫемӗн куянӑн хырӑмӗ тӑрансах ларчӗ, 
шӑши ҫинчен пачах манчӗ. Шӑшийӗ, меллӗ самантпа усӑ 
курса, айккинелле пӑрӑнса ҫухалчӗ.

Шӑпах ҫавӑнтанпа килӗштереҫҫӗ те куянсем йывӑҫ 
курӑка. Пурӑнасса та халӗ ытларах вӑрманта пурӑнаҫҫӗ.

Ҫуркуннехи ӑшӑ кун вӑрмана кайрӑмӑр. Чечексем 
ешереҫҫӗ, лӗпӗшсем пӗр-пӗринпе тытмалла выляҫҫӗ, кайӑ- 
ксем концерт лартаҫҫӗ, вӑрӑм тунасем нӑйлаҫҫӗ. Йывӑҫсем 
хитре тумланнӑ, ҫулҫийӗсем ҫилпе калаҫаҫҫӗ, концертри 
юрӑсем килӗшсен, пӗр-пӗринпе ӑмӑртсах алӑ ҫупаҫҫӗ. Ки- 
лӗшмен юрӑ ҫук пулас, алӑ ҫупни татӑлмасть, кайӑксем те 
пӗри тепринчен пултаруллӑрах, алӑ ҫупма ҫеҫ ӗлкӗр.

Ҫул пӗчӗк ҫырма урлӑ каҫать, ҫырма хӗрринче пӗр 
йывӑҫ ларать. Пӗчӗкскер, пачах курӑнмасть. Ҫырма урлӑ 
каҫма пуҫларӑмӑр, йывӑҫ калаҫа пуҫларӗ.

Сывӑ-и туссем! Ӑҫталла ҫул тытатӑр?
Вӑрмана.
Мӗн тума?
Выляма-кулма. Вучахра ҫӗр улми пӗҫерсе ҫиме, 

техӗмлӗ чей ӗҫме.
Эсир васкатӑр пулӗ-ха, анчах та мана 

пулӑшаймӑр-ши?
Мӗн пулчӗ? Мӗнле пулӑшу кирлӗ?
Мана куллен кӳрентереҫҫӗ?

- Кам хӑйрӗ сире кӳрентерме?
Манӑн тымарсем айне Шӑшихурт илленчӗ, хӑйне 

валли йӑва ҫавӑрчӗ. Кашни кун тымара вартать, кӑшлать, 
чӗпӗтет, суранлать, вӑй илме памасть. Шӑшие хӳтерсе 
яраймӑр-ши? Ку ҫеҫ те мар. Ҫулҫӑсене хурт ерчӗ, ту- 
ратӑмсене анпсӑнчӑк йытӑ хуҫса пӗтерчӗ. Ниепле те вӑй 
илейместӗп, ҫитӗнейместӗп.

Шухӑша кайрӑмӑр. Мёнле пулӑшмалла-ши? 
Шӑшихурта ҫӗнтерекен ӑҫта пурӑнать-ши?

- Эп пӗлетӗп кам пулӑшма пултарнине!
Кам пулӑшма пултарать? -  хупӑрласа илтӗмӗр Ҫе-

руша.

- Пирӗн кушак! Вӑл, маттурскер, кашни кун икшер- 
виҫшер шӑши тытса алкум умне килсе пӑрахать. Паян та 
ирех сунара тухрӗ.

- Пирӗн кушак та маттур. Вӑл кашни кунах шӑши 
тытать.

Пирӗн сирӗнтен маттуртарах.
Ачасем, тупӑшар мар. Виҫҫӗшне те чӗнсе илӗпӗр. 

Хӑшӗ маттурри ӗҫре палӑрӗ. Кам Шӑшихурта ҫӗнтерет, ҫав 
чи маттурри пулать.

Ҫеруш шӑхличӗ туртса кӑларчӗ.
- Шӑ-ши-и-и! - ҫухӑрать шӑхлич. Ун сассине илтсен 

виҫӗ кушак ҫырма хӗррине ҫитсе те тӑчӗ: Ҫерушсен 
Мӑркки, Вовӑсен Ваҫки тата Володьӑсен Паҫукӗ.

Кушаксем пӗр-пӗринпе тупӑшсах йывӑҫ йӗри-тавра 
кускалама тытӑнчӗҫ, тем самантра куҫ умӗнчен ҫухалчӗҫ. 
Шеллесех кайрӑмӑр, кашуксӑр мӗнле пурӑнас? Ӗҫчен ку
шак ӑҫтан тупас?

Айтӑр, кушаксене шырама каяр!
Каяр! Анчах ӑҫта? Ӑҫта ҫухалчӗҫ вӗсем?
Ан кулянӑр, - сасӑ пачӗ пӗчӗк йывӑҫ, - вӗсем 

Шӑшихурта шыраҫҫӗ пулас.
Хам-хам-хам, ӑҫта кушак сасси? -  чупса тухрӗ 

ашкӑнчӑк йытӑ. Ун-кун пӑхкаларӗ, йӗр тӑрӑх йывӑҫ айне 
чӑмрӗ.

Нумай пулчӗ-и, сахал-и, йывӑҫ айӗнчен шӑши хӳрийӗ, 
унтан урисем, кӗлетки, чи юлашкинчен пуҫӗ тухса выртрӗҫ. 
Шӑши мар, тигр тейӗн -  акӑ мӗншӗн вӑл йывӑҫа ҫитӗнме 
паман, ҫӑткӑн хырӑма тӑрантарма ҫӑмӑлах пулман 
Шӑшихурта.

Ҫак кунран пуҫласа ашкӑнчӑк йытӑ йывӑҫа хуҫса кан- 
сӗрлеме пӑрахрӗ тет. Кушаксене хӑваласа ҫӗтсе кайрӗ, ҫӗр 
ҫине тухма ҫул тупаймарӗ.

Йывӑҫ хурланнине концерт лартакан кайӑксем 
илтрӗҫ, вӑхӑтлӑха юрлама чарӑнчӗҫ, хуртсене хӳтӗрсе ячӗҫ.

- Тавтапуҫ, маттурсем, - хӗп-хӗпӗрчӗк йывӑҫ.
Куҫ умӗнчех яштакланнӑскер, пире ырӑ ҫул сунчӗ, 

хӑй патне хӑнана чӗнчӗ.
Хӑш кушакки маттуртараххине пӗлесси пулмарӗ.

КАШНИ ПУЛӐМӐН ХӐЙӖН ВӐХӐЧӖ

Пурӑннӑ, тет, пӗр ачаш арҫын ача.
Яланах амӑшне йӑлӑнтарма юратнӑ, тет. Ҫулла 

ҫитсен, «Хӗлле хӑҫан ҫитет?», Хӗлле: «Ҫулла хӑҫан ки-
лет?».

Ҫутҫанталӑкӑн кирек мӗнле вӑхӑчӗ те виҫ кунтанах 
йӑлӑхтарать, тет ӑна.

Кӑшкӑрса-йӑлӑнтарса уйрӑмах Ҫуллапие тарӑхтарсах 
ҫитерчӗ, тет.

-Манӑн пур ҫӗре те йӗркипе ҫитмелле, пурин патӗнче 
те хӑнара пулса савӑнтармалла, черетсӗр сан пата килме 
манӑн ирӗк ҫук, пӗр сана ҫеҫ хӗпӗртеттерме эсӗ патша мар, 
- ӑнлантарать кӑна Ҫуллапи.

Ҫук, ача хӑйӗннех перет, кашни уя тухса Ҫуллапине 
килме чӗнсе кӑшкӑрать, ҫиллентерсех ҫитерчӗ, тет Ҫулла- 
пине. Кӑна вӗрентсе илме шутларӗ, тет, Ҫуллапи.

Хӗвел анса ларчӗ, ача канлӗ ыйха путрӗ. Ҫуллапи 
унӑн вырӑнӗ патне ҫитсе тӑчӗ, ачана ҫывӑрма чӑрмантарать, 
пӗҫертет, чӗпӗтет, тар кӑларать. Ҫӗр каҫипех нушаланчӗ 
лешӗ, канлӗ ҫывӑрасси пулмарӗ. Кунӗпех ӗнтӗркесе ҫӳрерӗ, 
кунӗпех пуҫӗ кашларӗ.

- Кирлӗ мар мана Ҫуллапи, хӗл пултӑр, - тарӑхса 
мӑкӑртатрӗ, тет, хайхи.

Тепӗр каҫхине ача кравачӗ патне Хӗл Мучи ҫитсе 
тӑчӗ. Темӗн чухлӗ утиял айӗнче те ачан ӑшӑнасси пулмарӗ, 
паллах, ҫывӑрасси те.

Ачан амӑшӗ, ывӑлне ертсе, юмӑҫа ҫитсе килме шут- 
ларе, тет.

Эсӗ ҫутҫанталӑк пулӑмӗсене ҫиллентернӗ. Кашни 
пулӑмӑн хӑйӗн вӑхӑчӗ. Ҫулла хыҫҫӑн кӗркунне, унтан 
хӗлле, унтан ҫуркунне, кайран каллех ҫулла ҫитет. Эсӗ вара 
вӗсене кӳрентернӗ. Ҫутҫанталӑкӑн йӗркисене пӑсма юра- 
масгь, - ӑнлантарчӗ юмӑҫ ачана.

Мӗн тумалла?
Ҫутҫанталӑк хуҫи патне ҫитсе унран каҫару ыйт- 

малла, тинех канлӗ ыйхӑ тупӑн.
Ҫапла турӗҫ те кусем. Ҫутҫанталӑк хуҫине шыраса 

тупса, унран каҫару ыйтрӗҫ, ача хӑй йӑнӑшне ӑнланни 
ҫинчен пӗлтерчӗ.

Тинех каҫсерен чӑрмантарма пӑрахрӗҫ, тет, шӑрӑх 
Ҫуллапипе хаяр Хӗл Мучи. Тинех канлӗн ҫывӑрма пуҫларӗ, 
тет, хайхи ача. Нӑйкӑшма та пӑрахрӗ, тет.

КАМПУРПА ШАРИК

Мӑрккапа Кампур питӗ туслӑ пурӑннӑ. Мӑркка тир- 
пейлӗхшӗн яваплӑ пулнӑ, апат-ҫимӗҫ пӗҫернӗ, кӑмака 
умӗнче кӑштӑртатнӑ. Кампур ытларах кил таврашӗнче 
ӗҫленӗ, вутшанкӑ хатӗрленӗ, анкартине тытса тӑнӑ.

Ҫуркунне ҫитсен, мӑрккапа Кампур кайӑксем валли 
йӑвасем тума шутлаҫҫӗ. Калаҫнӑ -  тунӑ. Кампур шӑнкӑрч 
вӗлли хатӗрлет, ӑна тӗрлӗ ерешсемпе илемлетет.

«Мӑркка, эсӗ йывӑҫ ҫине улӑхма пултаратӑн, хӑпарса 
ҫак-ха ҫак вӗллене пӳрт умӗнче ӳсекен хурӑн ҫине», - тет 
вӑл Мӑрккана.

Мӑркка, килӗшсе, хурӑн ҫине улӑхса каять. Йӑпӑр- 
япӑр вӑшт кӑна хурӑн тӑррине ҫитет, анчах та васканипе 
хӑй те асӑрхаймасть, шӑнкӑрч вӗллине чӗрнисем хушшин- 
чен кӑларса ӳкерет. Кампур шӑпах ҫак вӑхӑтра хурӑн 
айӗнче пӑхса тӑрать-мӗн.

Шӑнкӑрч вӗлли, хурӑн ҫинчен ӳксе, унӑн пуҫне сама- 
ях ыраттарать. Икӗ эрне вырӑнпах выртма тивет мӗскӗн 
Кампурӑн. Пӗррехинче ҫаксем вӑрмана ҫырлана каяҫҫӗ.



12

Кампур Мӑрккана хӑйӗнчен уйрӑлма хушмасть, анчах та 
Мӑркка, шӑшисене хӑваласа, лӗпӗшсем хыҫҫӑн чупса, часах 
ҫӗтсе юлать. Эрне хушши вӑрманта ҫӗтсе ҫӳренӗ хыҫҫӑн 
аран-аран тӑван килне ҫитет. Килне ҫитсе кӗрет, пӑхать -  
пӳрт тулли таса мар чашӑк-тирӗк, урайне те эрнипех ҫуман, 
Кампур хӑй вырӑнне те пуҫтарман иккен. Тарӑхсах каять 
Мӑркка, Кампур ҫине ҫилленмеллипех ҫиллленет.

Ҫакӑнтан пуҫланса каять те Кампурпа Мӑркка хуш- 
шинчи хирӗҫӳ.

Шӑпах ҫавӑнтанпа килӗштермеҫҫӗ те йытӑсемпе ку- 
шаксем.

УРИНЕ-КӐТКӐ

Урине яланах ӗмӗтленме юратнӑ.
- Анне, манӑн кӑткӑсем патӗнче хӑнара пулса курас 

килет. Мӗнлерех-ши вёсен пурнӑҫӗ? Тӗмӗ ӑшӗнче питех те 
кӑсӑклӑ пулӗ, - тенӗ амӑшне Урине. -  Мӗнле кураҫҫӗ-ши, 
мӗнле тупаҫҫӗ-ши ҫула вӗсем?

Унччен те пулмарӗ: «Эпӗ сана пулӑшатӑп», - сасӑ ил- 
тӗнсе кайрӗ. Урине умӗнче асамҫӑ тӑрать иккен. Хӗр ачана 
вӑл кӗмӗл мерчен тесе пӗчӗк ҫаврашка тыттарать. Пуҫ 
пӳрнепе ун ҫине пуссассӑнах эсӗ кӑткӑсем патӗнче хӑнара 
пулатӑн тет.

Урине савӑнсах каять, нумай та шутласа тӑмасть, 
мерчен ҫине пӳрнипе пусать. Тӳрех кӑткӑсен патшалӑхне 
ҫитсе тӑрать.

Кӑткӑсем кӗшӗлтетеҫҫӗ кӑна. Пурте ӗҫлеҫҫӗ: пӗри 
курӑк туртать, тепри ӑна пулӑшать. Виҫҫӗмӗшӗ хыр 
йӗппине сӗтӗрет. Пёр Урине кӑна нимӗн те тумасть. Ҫапла 
кун хыҫҫӑн кун иртет.

Манӑн кӑткӑсен патши пулас килет, - тет вӑл 
хӑйӗнчен мӗншӗн ӗҫлеместӗн тесе ыйтсан. -  Патша вӑл 
ӗҫлемесӗрех пурӑнать.

Ҫак сӑмахсене илтсен кӑткӑсен чӑн патши ҫилленсех 
каять.

Тӗрӗс мар калатӑн эсӗ, Урине, - тет. -  Патшан пу- 
ринчен те нумай ӗҫлемелле, пуриншӗн те тӑрӑшмалла. Кам 
кӑна кӳрентермест пулӗ пире, кӑткӑсене? Тин ҫеҫ пӳрт ку- 
паласа пӗтеретпӗр -  урана пусса е тапса ӑна аркатса та 
тӑкаҫҫӗ. Йытӑ та чавса тӑкать, кайӑк та чавать -  каллех 
ҫурта ҫӗнетмелле. Патшан мӗнпур ӗҫе йӗркелесе тӑмалла.

- Манӑн уйрӑммӑн пурӑнас килет, - каллех кутӑн- 
ланать Урине.

Урине-кӑткӑна уйрӑм пӳрт туса параҫҫӗ. Анчах 
пӗччен пурнӑҫ ҫӑмӑл мар. Кичем тата. Ҫапла Урине каллех 
кӑткӑсен йышне таврӑнать.

Нумай пурӑнать-и, сахал-и, Уринене ҫӗр айӗнче 
йӑлӑхтарса ҫитерет. Киле таврӑнас, анчах епле? Киле епле 
таврӑнассине асамҫӑран (кӑткӑсен патшалӑхӗнче вӑл та 
ҫук!) ыйтма манса кайнӑ вӑл.

Хӗр ача-кӑткӑ йӗрсе ларнине шӑрчӑк курах каять те 
ӑна пулӑшма шутлать.

- Кахалланса ларнипе нимӗн те пулмасть, - ӑс па- 
рать шӑрчӑк тус. -  Санӑн ытларах ӗҫлес пулать. Вара эсӑ 
киле чиперех таврӑнӑн.

Мӗн тӑвас тетӗн, шӑрчӑк сӑмахне итлемех тивет. 
Кӑткӑсемпе пӗрле вӑй хучӗ тет Урине, кунне-ҫӗрне 
пӗлмесӗр. Ӗҫлерӗ-ӗҫлерӗ тет те кӑткӑ-хӗр ачаран каллех чи- 
перкке хӗр ача пулса тӑчӗ тет.

ҪӐМЛАМАС

Пӗр ҫемьере икӗ хӗр ҫитӗннӗ. Пӗрне Марине, теприне 
Урине тесе чӗннӗ. Хӗрачасем пӗр-пӗринпе ки- 

лӗштереймен.
Выляс-тӑвас пулсан та яланах пӗр япала ҫинче вӑрҫса- 

хирӗҫсе кайнӑ.

Ку пуканене атте мана илсе панӑ, ан тӗкӗн ман пу- 
канене, - тет Марине.

- Мӗншӗн ман упана тумлантаратӑн? Хур ӑна хӑй 
вьфӑнне! -  кӳренет Урине.

Хӗрачасем нихӑҫан та пӗр чӗлхе тупаймаҫҫӗ.
Пӗррехинче ашшӗ вӗсене пӗр ҫӑмламас кушак ҫури 

и лее кил се пачӗ. Хура перчеткеллӗскерне хӗрачасем пӗрре 
курсах юратса пӑрахрӗҫ.

Марине кушак ҫурине Мӑр-Мӑр, Урине ӑна Пупсик 
тесе чӗнме тытӑнчӗҫ. Кушак ҫури Мӑр-Мӑр тесен Марине 
патне чупса пырать, Пупсикпа Урине умне куҫать. Марине: 
«Атте мана Мӑр-Мӑр парнелерӑ» - тесе савӑнать. Урине: 
«Манӑн Пупсик манах юратать», - тесе йӑл кулать.

Пӗррехинче кушак ҫури уҫӑлма тухрӗ. Кунта пӗчӗк 
ҫеҫ йытӑ ҫури чупса ҫӳрет. Пӗр-пӗрне сывлӑх суннӑ хыҫҫӑн 
хайхисем пӗр-пӗринпе паллашма шутларӗҫ.

Эсӗ кам?
- Йытӑ ҫури. Мана Кампур тесе чӗнеҫҫӗ. Эсӑ мӗн

ятлӑ?
- Хӑшпӗр чухне Мӑр-Мӑр, тепӗр чухне Пупсик, - 

тет Мӑр-Мӑр -  Пупсик.
- Мӗнле ун пек? -  тӗлӗнет Кампур. Ун пек пулма 

пултараймасть. Кирек камӑн та пӗр ят пулмалла.
Кушак ҫури тӗлӗнсех кайрӗ. Кӗҫех вӗсем тавра кил- 

хушшинчи ытти чӗрчунсем пухӑнчӗҫ.
- Эпӗ Чип-Чип ятлӑ, - паллаштарать хӑйне сарӑ 

чӑмӑркка чӗпӗ.
- Эпӗ Шип-Шип, - тет кӑвакал чӗппи.
- Маклашка -  тет пӑру.
- Улашка, - тет путек. Эсӑ мӗн ятлӑ?
- Эпӑ вара те Мӑр-Мӑр, те Пупсик, - пуҫне усать 

кушак ҫури. Чӗрчунсем кушак ҫурине йӑпатса лӑпланта- 
расшӑн, нихӑшӗ те лӑплантараймасть.

Кушак ҫури пуҫне усса килне таврӑнать.



15

- Анне, мӗн пулнӑ Мӑр-Мӑра? Мӗншӗн вӑл манпа 
вылямасть, - чӗнсен те ман пата пымасть, - тӗлӗнет Марине 
ирхине.

Анне Пупсике кам кӳрентернӗ? -  тутисем 
чӗтреҫҫӗ Уринен.

Амӑшӗ кушак ҫури «чирӗн» сӑлтавне ӑнлантарса 
пачӗ, тет.

Кашни япалан хӑйӗн вырӑнӗ. Кашни чӗрчунӑн пӗр 
ят ҫеҫ пулмалла, этемӗн те. Хушма ятпа чӗнни ҫынна 
кӳрентерет, ҫавӑнпа та яланах ятпа чӗнмелле. Ҫавӑн чухне 
ҫеҫ тӗнчере йӗркелӗх пулать.

Хӗрачасем пӗр-пӗринпе пӗр чӗлхе тупрӗҫ, тет. Кушак 
ҫурине Ҫӑмламас тесе чӗнме пуҫларӗҫ, тет. Кушак ҫури ти
нех йӑл кула пуҫларӗ. Уринепе Марине пӗр-пӗрне 
кӳрентерме те пӑрахрӗҫ.

ВӐРМАН ПАТШИ ПАТӖНЧЕ ХӐНАРА

Усал чир-чӗр ҫыпҫӑнчӗ. Куҫран-пуҫран вут-хӗм ту
хать, пӗр чарӑнми куҫҫуль юхать, мӗн пур кӗлеткене 
пӑталать, уйрӑмах пыра канӑҫ памасть, тарӑннӑн сывлай- 
мастӑн, пӑштик-пӑштик сывлакаласа кун-кунлатӑн. Чӗри те 
тӑпӑрт- тӑпӑрт-тӑпарт- тӑпарт тесе кунӗпех асапланать. Пӗр 
чарӑнми -сӗрттерет, хаяр анчӑк ҫури пыра кӗрсе ларчӗ те 
кунӗпех вӗрсе ларать. Каҫ пуласран хӑракан пултӑм. 
Кӑнтӑрла ҫапах ҫӳрекелеме пулать-ха, ҫывӑрма выртсан - 
ҫывӑраймастӑн, пуҫа минтер ҫине хуратӑн ҫеҫ - сьшлӑш 
пӗтсе ларать, сывлӑш ҫитмест, сывлӑш ҫитменнипе тӑрса 
ларма тивет. Виҫӗ каҫ хушши ларса ҫывӑрса пурӑнтӑм. Пӗр 
чӗптӗм апат ҫимен, хӑр шывпа ҫеҫ, юлашкинчен алӑ 
ҫӗклеме те вӑй юлмарӗ, куҫ уҫма та вӑй кирлӗ. Вилӗм 
каҫсерен киле пуҫларӗ, мана хӑйпе илсе каясшӑн калаҫать, 
ирӗклӗрех те ирӗклӗрех, хӑюлланнӑҫемӗн хӑюлланса пы- 
рать. Эпӗ вара кашни сӑмаххине шутласа калаҫакан 
пултӑм.

- Анне, - тет мана пӗчӗк хӗрӗм ир ҫинче.
- Айта-ха вӑрман патши патне кайса пулӑшу 

ыйтӑпӑр. Эпӗ хӑвелтен пулӑшу ыйтрӑм, хирӗҫ пӗр сӑмах та 
чӗнмерӗ, уйӑха тархасларӑм -  ним те шарламасть, 
ҫӑлтӑрсене тилмӗртӗм -  вӗсем Те чӗнмерӗҫ. Тен, вӑрман 
патши пулӑшӗ? Вӑрманти туссем пире яланах тӗрлӗрен 
ҫырлапа, кӑмпапа хӑналатчӗҫ, нихӑҫан та пушӑ алӑпа 
кӑларса яман.

Вӑраххӑн тӑрса тумлантӑм, алла туя илсе пӗчӗк 
хӗрӗмпе ҫула тухрӑмӑр.

Нумай пулать-и, сахал-и -  пирӗн ума икӗ куян сикрӗҫ 
тухрӗҫ. Пире хӑйсем ҫине лартрӗҫ те вӗҫтерчӗҫ тӗмсем 
хушшинелле. Эх пыраҫҫӗ чавтарса, эх сикеҫҫӗ шалалла, 
кайсан-кайсан чарӑнчӗҫ, пире антарчӗҫ - хӑйсем ҫухалчӗҫ. 
Икӗ тилӗ ҫитсе тӑчӗҫ. Кусем те пире кӗтсе тӑнӑ-мӗн, урапа- 
пах килнӗ. Иксӗмӗре те урапа ҫине лартрӗҫ, урапана 
кӳленчӗҫ, урхамахла шалалла вӗҫтерчӗҫ.

Нумай кайрӑмӑр-и, сахал-и пӗр пысӑк уҫланкӑна пыр- 
са чарӑнтӑмӑр. Уҫланкӑ варринче темиҫе хӑлаҫ сарлакӑш 
пысӑк йывӑҫ ларать. Хурӑн-ҫӑка-чӑрӑш-вӗрене-юман -  тата 
ытти тӗрлӗ йывӑҫсен тымарӗсемпе ҫӗртен ҫирӗппӗн 
тытӑнса тӑрать.

Сывлӑх сунатӑп, хаклӑ хӑнасем!
- Каласа парӑр мӗн ертсе ҫитерчӗ сире ман пата? -  

ыйтать пиртен ҫак йывӑҫ. Малтанах ним чӗнме аптӑ- 
рарӑмӑр. Пирӗн умра йывӑҫ мар, вӑрман патши тӑрать ик
кен.

Тумтирӗ тӗрлӗ йывӑҫсенчен мӗнле кӑна йывӑҫ-курӑк, 
мӗн тӗрлӗ кӑмпа-ҫырла, мӗн тӗрлӗ ӳсентӑран ҫук-ши кунта! 
Ҫакӑ ҫутӑ тӗнчере еплерех курӑк-ӳсентӑран -  пурте вӑрман 
патши ҫипуҫӗ ҫинче.

Эсӗ манӑн аннене пулӑшаймӑн-ши? Анне йывӑр 
чирлерӗ, ниепле те уҫӑлаймасть, - хӑйса ыйтрӗ пӗчӗк хӗрӗм.



Хаваспах пулӑшатӑп, анчах та уншӑн сирӗн те ма
на 3 ӗҫ туса парас пулать, - терё те вӑрман патши 
шӑпланчӗ, урӑх темӗн чухлӗ калаҫсан та хирӗҫ пӗр сӑмах та 
шарламарӗ.

Тӑратпӑр кулянса, нимӗн тума аптраса, - чим-чим- 
чим, - чӗвӗлтетет хитре кайӑк пирӗн умра, - чим-чим!

Кайӑк вӑрман патши ҫине ларчӗ, пире ҫӳлелле 
улӑхмаллине систерчӗ.

Вӑрман патши патне ҫывхартӑмӑр ҫеҫ, хамӑр та сис- 
мерӗмӗр, ҫӳлелле улӑхса та лартӑмӑр.

Пирӗн умра темӗнле хӑвӑл. Ҫак хӑвӑлта ҫап ҫутӑ 
йӑлтӑркка пысӑк чул выртать, вут-хӗм сирпӗтет.

- Ҫак пысӑк чула ҫӗр ҫине илсе пӑрах! -  илтӗнчӗ 
сасӑ. Вӑл мана пӗҫертет, канлӗ ыйхӑ памасть.

- Мӗн тӑвас? Вӑрман патшине епле пулӑшас?
- Халех, халех, эпир халех! Хамӑр та сисмерӗмӗр, 

ман алӑри туяна такам туртса илчӗ, хайхи чул таврашӗнче 
темӗнле чӗрчунсем кускалама пуҫларӗҫ. Патака шӑрт-шарт 
тутарчӗҫ, чула туя татӑккисемпе тӗрткелерӗҫ, лешӗ хӗм 
сирпӗтет, вут-ҫулӑм тухать, тӗттӗмленет, ҫапах та хайхи- 
скере ҫӗнтерчӗҫ-ҫӗнтерчех, шӑтӑкран ҫӗрелле илсе ывӑтма 
пултарчӗҫ.

- Тавтапуҫ, туссем, - терӗм ҫеҫ, чӗрчунсем куҫ 
умӗнчен ҫухалчӗҫ те.

- Тавтапуҫ сана, хӗрӗм. -  Вӑрман патши каллех 
шӑпланчӗ.

Ку таранччен пит-куҫран вут-ҫулӑм сирпӗннӗ пулсан, 
ҫак самантран манӑн та пӗҫертни таҫта кайса ҫухалчӗ.

Каллех тӑвалла ҫул тытатпӑр. Пирӗн ҫул чӑтлӑх 
витӗр. Темле шурлӑха ҫитсе кӗтӗмӗр. Куҫ-пуҫ курӑнми 
шӑна-пӑван явӑнать.

Ҫак шӑна-пӑвана пӗтер!
Мӗнле пӗтермелле? Камран пулӑшу ыйтмалла?

- Чим-чим-чим! Эпӑ халех хамӑн туссене чӗнсе ки- 
летӗп. - Ҫапла каласа пӗчӗк чӗвӗлтӗк ҫухалчӗ.

Кӗҫех шурлӑх кайӑк саесипе тулчӗ.
Чӑр-чар, пӑр-пар, вӗлт-вӗлт -  пӗр чарайми ӗҫлеҫҫӗ 

ӗҫченсем, самантра пӗр нӑйӑлти юлмиччен тытса пӗтерчӗҫ, 
мӗнле вӗҫсе килнӗ, ҫавӑн пекех хӑвӑрт кайса ҫухалчӗҫ.

Ҫӗре ҫити пуҫ таятӑп, тусӑмсем.
Тавтапуҫ сана, хӗрӗм. Вӗсем мана куҫ хупма па- 

мастчӗҫ, халӗ канлех ҫывӑрма пуҫлӑп.
Хамӑн та куҫҫуль юхма пӑрахрӗ, сӑмса та лӑпланчӗ.
Малаллах шӑвӑнатпӑр. Умра хитре ҫарансем, илемлӗ 

чечексем. Чим-ха, ку тата мӗскер? Самаях пысӑк уҫланкӑ 
хуралсах ларнӑ? Пӗр уҫланкӑ хупах, пӗр уҫланкӑ куршанак.

Ҫак уҫланкӑна тирпейле!
Пӗчӗк хӗрӗмпе иксӗмӗр те кулянсах ӳкрӗмӗр. Мӗн 

тӑвас? Камран пулӑшу ыйтас?
Ларатпӑр,сасӑпах йӗрсе куҫҫуль юхтарса. Эпир 

йӗнине ҫил илтрӗ пулас.
Эпӗ халех хам тусӑмсемпе килетӗп!

Пӗр ушкӑн ҫавра ҫил ҫиҫтерсе ҫитрӗ, уҫланкӑ йӗри- 
тавра темиҫе хутчен ҫаврӑнчӗ, мӗн пур усалтӗселе, пиҫен- 
хупаха, куршанкисене тымӑрӗ-мӗнӗпех кӑкларӗ, таҫта аяк- 
калла, ҫичӗ тинӗс леш еннех кайса сапаларӗ.

- Тавтапуҫ, сана хӗрӗм. Кашни кун чӗпӗтетчӗҫ - 
кӑтӑклатчӗҫ, чӑрмантаратчӗҫ. Халӗ тинех канлӗнех пурӑнма 
пуҫлатӑп. Ну, ларӑр, хӑналанӑр, тутлӑ апат-ҫимӗҫ астивӗр.

Манӑн хамӑн та ҫак самантран пуҫласа йӗплекен- 
чиккелекен ҫухалчӗ.

Вӑрман патши патӗнче чун тӑраниччен тӗрлӗрен пах- 
ча ҫимӗҫ ҫирӗмӗр, уҫӑ сывлӑшпа сывларӑмӑр.

Вӑл пире киле кайма ҫилҫунатлӑ урхамах кӳлсе пачӗ, 
ямшӑкӗ -  пӗчӗк ҫеҫ пакша пире пӳрт умнех леҫсе хӑварчӗ.

Киле ҫитсе кӗтӗмӗр, манӑн пуҫ та ыратмасть, 
вӗрилентермест те, сывлӑш та чӑрмантармасть. Ҫапларах

вӑрман патши пулӑшнипе эпӗ сывалтӑм. Урӑх чирлес 
марччӗ.

ЙӖРМӖШ КУПӐС

Пурӑннӑ те пӗр карчӑкпа старик. Вёсен пӗртен-пӗр 
ывӑлӗ, сӑнӗ-пичӗпе хитрескер, питех те ачаш ача пулнӑ тет. 
Карчӑкпа старик пӗртенпӗр ывӑлӗшӗн тем тума та хатӗр 
пулнӑ, ачашласа ҫеҫ ҫитӗнтернӗ, нимӗнле ӗҫ те хушман. 
Ачашскер ачашланнӑҫемӗн ачашлансах пынӑ, калаҫӑвӗ те 
улшӑннӑ, нӑйкӑшса ҫеҫ калаҫакан пулнӑ. Кирек ӑҫта кайсан 
та куҫҫуль кӑларнӑ, йӗрмӗшнӗ.

Пӗррехинче ашшӗ-амӑшӗ юратнӑ пепкине хут купӑс 
туянса параҫҫӗ. Эх, хӗпӗртет, савӑнмаллипех савӑнса каять 
арҫын ача, вӑхӑтлӑха йӗрмӗшме те пӑрахать, купӑсӗпе мух- 
танма хӑйӗн тус-тантӑшӗсене хӑнана чӗнет, вӗсене купӑс 
каласа ташлаттарса-юрлаттарма ӗмӗтленет. Чӗннӗ хӑнасем 
пуҫтарӑнсан ача аллине хут купӑсне тытать, купӑе калама 
пуҫлать.

- А-а-а, - йӗме тытӑнать купӑс. Тепӗр майлӑ туртать, 
каллех а-а-а! тени ҫеҫ янӑрать. Апла та, капла та ҫавӑрать 
купӑса, юрӑ улшӑнмасть, купӑс йӗме пӑрахмасть. Купӑсӑн 
йӗрмӗш сассине илтсен тантӑшӗсем пурте килӗсене тарса 
ҫухалаҫҫӗ.
Ача купӑса йӑтса урама тухагь, урамри халӑха купӑс каласа 
савӑнтарасшӑн, ҫук, савӑнтараймасть, купӑс йӗме пӑрах- 
масть, урамри халӑх та тарса ҫухалать. Клуба ҫул тытать, 
кунти халӑха хӑратать, шкула ҫитет -  ачасене кӳрентерет. 
Мӗн тумалла? Мӗншӗн купӑс кӗвӗ каламасть? Мӗншӗн 
купӑс янрамасть? Ялти ватӑран ыйтаҫҫӗ, тупсӑмне тупай- 
маҫҫӗ, юмӑҫ карчӑкӗ патне ҫул тытаҫҫӗ. Карчӑк ачана купӑс 
мӗншӗн юрламаннкне ӑнлантарса пачӗ тет.

- Эсӗ ӑна хӑвӑн кӑмӑлупа кӳрентернӗ. Санӑн ҫак 
кунран пуҫласа йӗрмӗшме чарӑнмалла, пули-пулмишӗн 
куҫҫуль кӑларма пӑрахмалла, купӑс сасси те улшӑнӗ.

Арҫын ача ашшӗ-амӑшне урӑх нӑйкӑшмӑп тесе 
сӑмах пачӗ тет. Хӑй сӑмахне тытрӗ тет. Ҫак кунран пуҫласа 
пӗр куҫҫуль те кӑлармарӗ тет. Хӑра-хӑрах алла купӑсне 
тытсан йӗри-тавра асамлӑ сасӑ янӑраса кайрӗ тет. Шӑнкӑрав 
сассиллӗ купӑс часах хӑйӗн тавра тем чухлӗ халӑх пуҫтарчӗ 
тет, тавралӑх юрӑ-ташӑ кӗввипе тулчӗ тет.

Нумаях та вӑхӑт иртмен, арҫын ачаран паллӑ купӑсҫӑ 
пулса тӑнӑ тет.

ЫТЛАШШИ АН ХАПСӐН

Пӗр карчӑкпа старик пурӑндӑ тет. Старикки яланах 
сунара тухса ҫӳренӗ, арӑмне хур-кӑвакал тытса килсе 
савӑнтарнӑ. Пӗррехинче яланхи пекех сунара каять, кунӗпе 
ҫӳресе те ним те тытаймасть. Каҫ енне шыв хӗрринче хур 
кайӑк курать, пеме пӑшалне ҫӗклет:

- Ан пер, ан тат ман пурнӑҫа? -  этем чӗлхипе ка- 
лаҫма пуҫлать хур кайӑк. -  Эпӗ санӑн виҫӗ ӗмӗтне 
пурнӑҫлама шантаратӑп.

Пӑшалӗ лӑстӑрах усӑнать старикӗн. «Мана ни те 
кирлӗ мар», - тесе килнелле утать.

Мӗнле нимӗн те кирлӗ мар! Паллах, сана ним те 
кирлӗ мар, ваҫех мана ҫеҫ кирлӗ! Ыйтса илесчӗ-тӗк тӳшек, 
килти тӳшек таткаланса пӗтнӗ! -  вӑрҫма пуҫларӗ карчӑк 
старике.

Старикӗн хур кайӑк патне таврӑнма тиврӗ.
Мӗн кирлӗ сана?

- Хама нимӗн те кирлӗ мар, карчӑка тёк тӳшек 
кирлӗ, - тет.

- Юрӗ, уттарах килнелле, эс мӗн ыйтни пурнӑҫланӗ
тет.

Ҫитет старик килне. Вырӑн ҫинче тем ҫӳллӗш мамӑк 
тӳшек сарӑлса выртать.

Каллех карчӑкӑн ҫилли лӑпланмасть:
- Кӗҫех хӗл ҫитет. Ыйтса илесчӗ ӑшӑ тумтир!

Каллех старик хур кайӑк патне ҫул тытать.
- Мана карчӑк вӑрҫать, хӗле валли ӑшӑ тумтир ыйт

са илме хушать.
- Сан ыйтӑвна тивӗҫтеретӗп.
Старик килне ҫитнӗ ҫӗре киле ӑшӑ ҫипуҫ ҫитсе те 

выртнӑ, ӑна хирӗҫ карчӑкки тем тӗрдӗ кӗпе тӑхӑнса сарка- 
ланса ҫеҫ ларать тет.

Ку хитре ҫипуҫа ҫьш ҫинче тӑхӑнмалла, манӑн 
пӗртте килте ларас килмест, ҫынсен карчӑккисем пек юрӑ- 
ташӑ уявӗсене ташлама, савӑнма тухас килет. Ӑна валли 
тӑрантас кирлӗ. Лава тытса пыраканни хур кайӑк хӑй 
пултӑр! Халех ҫитсе пӗлтер хур кайӑка! Халех! Ҫак саман- 
трах!

Старик кӑштӑртатса хур кайӑк пурӑнака юхан шыв 
патне ҫитнӗ ҫӗре хур кайӑк хурланса ларать-мӗн.

Мӗн кирлӗ сана, старик?!
Мана хама нимён те кирлё мар. Ман карчӑк бала 

каясшӑн, унта ҫитме тӑрантас кирлё тет. Лавҫи пулма сана 
хушасшӑн.

Юре, уттарах килне.
Старик килнелле васарё. Киле ҫитрӗ те пӑхать: тӳшек 

те ҫухалнӑ, ӑшӑ тумтир те ҫук, карчӑкки те курӑнмасть. Виҫ 
кун шыранӑ хыҫҫӑн ҫеҫ карчӑкки тупӑнчӗ тет. Ӑҫта ҫӳренӗ, 
мӗн тунӑ, нимён те каласа параймарӗ тет. Ӑҫта пулнине хӑй 
те пӗлмест пулсан мӗнле каласа парӗ-ха вӑл?

ТЫР -  ПУЛЛӐ ТА ПУЛЧӖ, УКҪАЛЛӐ ТА

Пурӑннӑ, тет, пӗр чухӑн хресчен. Ачи-пӑчи йышлӑ 
пулнӑран выҫӑллӑ-тутӑллӑ пурӑнма тивнӗ тет. Пӗр ирхине 
ҫимелли йӑлтах пӗтсе ҫитрӗ тет. Хресченӗн пуян патне 
кайма тиврӗ тет. Пуян ҫӑкӑрне парассине пачӗ тет, анчах та 
уншӑн ӗҫлесе татма хушрӗ тет.

Шӑпах тырӑ акмалли вӑхӑт. Ҫырма-ҫатра хӗрринчи 
чуллӑ анапа пуян нихӑҫан та усӑ курман, аксан-акмасан та

унта ҫапах нимён те ҫитӗнес ҫук. Шӑпах ҫав анана акма 
хушать те вӑл хресчене. Хресчен килӗшет, анчах та анана 
пӑхса ҫаврӑннӑ хыҫҫӑн пуян патне таврӑнать, кӗркунне туса 
илнӗ тыррӑн ҫуррине ӗҫленӗшӗн тӳлев вырӑнне хӑйне пама 
ыйтать, тӳлев вырӑнне.

- Унта ҫапах нимён те ӳсес ҫук, илтӗрех, - ки- 
лӗшмех тивет пуянӑн.

Йышлӑ ачи-пӑчине ертсе хресчен ӗҫе пикенет. Кам 
нӗчӗк урапапа, кам витрепе чула ҫырмана тултараҫҫӗ. Тар 
юхтарни ҫая каймасть, эрнерен уя тасатса ҫитереҫҫӗ, суха- 
ласа акса хӑвараҫҫӗ. Ҫӑвӗпех пӑхса тӑраҫҫӗ, ҫум курӑкран 
тасатаҫҫӗ, шӑрӑх ҫанталӑкра ҫырмаран витрепе шыв туртма 
та тивет. Ана вӑй илет, тырӑ пусси куҫа савӑнтарать.

Ҫурла уйӑхӗ ҫитеспе пуян хӑй хуҫалӑхне пӑхса 
ҫаврӑнма шут тытрӗ тет. Хресчене тара панӑ анана курсан 
куҫӗсем шарсах кайрӗҫ тет.

Ҫуррине хресчене ӗҫленӗшӗн татӑлмалла, кун 
чухлӗ пуянлӑха ҫынна ма парас?

Пуян хресчене улталама шыт тытрӗ. Тырра пухса 
тирпейленӗ хыҫҫӑн шӑпах пӗр кӗлет тулса ларчӗ тет.

Хресчен тырӑ тиеме лавпах ҫитрӗ тет. Вӑл ҫитнӗ ҫӗре 
пуян вилнӗ пек пулса тупӑка кӗрсе выртнӑ тет. Хресчене 
хирӗҫ пуянӑн арӑмӗ -  ӳлесе тухать тет:

- Вилсе кайрӗ вӗт, пире тӑлӑха хӑварчӗ. Нимӗнле 
парӑм пирки те вӑл каламан, парӑм пирки калаҫу пулма та 
пултараймасть. Вилнӗ ҫынран мӗн ыйтас?

Хресчен пӳрте кӗчӗ, пӑхкаланӑ хыҫҫӑн пуян хӑйне ул- 
тал асшӑн пулнине сисрӗ.

- Мӗнех, эпӗ шӑпах лашапа, чиркӗве кӗл тума илсе 
кайма пултаратӑп.

Вилнӗ ҫынна кӗл тутармаллах, пуян арӑмӗн килӗшмех 
тиврӗ.

Ҫул пысӑк вӑрман урлӑ-мӗн. Пӗр чӑтлӑхран вӑрӑ- 
хурахсем сиксе тухрӗҫ тет те лаша ҫулне пӳлчӗҫ тет.

- Тр-р-р, ӑҫталла ҫул тытатӑн?
- Чиркӗве, вилнӗ ҫынна кӗл тутарма.
Вӑрӑ-хурахсем хресченрен мул тавраш ыйтса илме

май ҫуккине кура лашана ҫавӑтса кайма шут тытрӗҫ.
Тӑхтӑр-ха, тӑхтӑр! Эсир вилерен ирӗк ыйтрӑр-и?

- Ҫук-
Ыйтас пулать, вилерен мала сикме хушман.

Йӗрӗнкелесе виде патне ҫывхарчӗҫ тет, лешӗн 
хӑранипе ҫӳҫӗ вирелле тӑчӗ. Пӗр хурахӗ вилерен йӗрӗнсе 
хайхин пичӗ ҫине чӑрт сурса пуҫне айккинелле пӑрчӗ тет. 
Шартах сикрӗ те пуян сикрӗ-тӑчӗ тет.

- Караул!
Йӑлтах кӗтмен ҫӗртен пулнипе мӗн пур ушкӑн айкки

нелле тапса сикрӗ, мӗн пур пурлӑхне пӑрахса хӑварчӗ.
Эсӗ тата ма хӑрамастӑн, - тӗлӗнет пуян.
Эсӑ ултавҫӑ пулнине паҫӑрах сисрӗм. Ну мӗнле, 

ҫур кӗлет тырруна паратӑн-и, памастӑн-и?
- Темле.
- Памасассӑн халех пур вӑрӑ-хураха каялла чӗнсе 

илетӗп, эсӗ улталани ҫинчен пӗлтеретӗп, - хӑратать хресчен 
пуяна.

Пуянӑн парӑнмах тиврӗ.
Хресчен тырӑ-пулӑллӑ та пулчӗ, укҫаллӑ та, вӑрӑ- 

хурахсенчен укҫа нумай выртса юлчӗ-ҫке!

ХӖРТСУРТА УЛТАЛАНИ

Пурӑннӑ, тет, пӗр карчӑкпа старик. Вёсен пёр хӗр 
пулнӑ, тет. Ӑна Урине тесе чӗннӗ. Кӑн-кӑвак куҫлӑскер, 
сап-сарӑ ҫӳҫлӗскер, ҫаврака питлӗскер, вал питӗ хитре 
пулнӑ, тет. Кунӗпех хӑйӗн ҫепӗҫ чӗлхипе чӗвӗлтетсе ҫӳренӗ, 
карчӑкпа старике савӑнтарнӑ. Вӗсем хӗрачашӑн чунне пама 
хатӗр, ӑна мӗн ыйтнине веҫех илсе тумлантараҫҫӗ, анчах 
ӗҫе пач та хӑнӑхтармаҫҫӗ. Хӗрача кахал пулса ҫитӗнет.

Вёсен ял ҫывӑхӗнче пысӑк вӑрман пулнӑ, тет. Ҫак 
вӑрманта тӗрлӗ чӗрчун, кайӑк-кӗшӗк пурӑннӑ. Кунтах 
вӑрман хуралҫи -  Хӗртсурт. Вӑл кашни ир вӑрман тӑрӑх 
чӗрчунсем мӗнле пурӑннине тӗрӗслесе ҫӳрет, хи- 
рӗҫекенсене, вӑрмана варалакансене ятлать, вырӑна лар- 
тать.

Урине пӗррехинче пӗчченех вӑрмана тухса каять те, 
ҫухалса каять. Утсан-утсан, Хӗртсурт ҫурчӗ патне ҫитсе ту
хать. Хӗртсурт вӑл вӑхӑтра шӑпах чӗрчунсем патне хӑнана 
кайнӑ пулнӑ. Урине пӳрте кӗрет те, ҫывӑрса каять.

Хӗртсурт киле таврӑнсан, хӗрачана курать те, савӑн- 
сах каять: «Тинех мана пулӑшакан тупӑнчӗ», - тет. (Вӑл 
Урине кахаллине пӗлмен). Кунсерен хӗртсурт вӑрмана тух
са каять. Каяс умён пӳрте питӗрсе хӑварать.

Пёр кун иртет, икӗ кун, Урине нимён те ӗҫлемест. 
Ҫиет те ҫывӑрать, ҫиет те ҫывӑрать. Хӗртсурт малтанлӑха 
нимён те шарламасть, тет.

Пӗррехинче, вӑл куҫҫульпе йӗрсе ларнине курсан, 
шӑтӑкран пӗр пӗчӗк шӑши тухать. Хӗрачана ҫапла сӗнет: 
«Хӗртсурт ӗҫченсене анчах юратать, эсӗ вӑл киле таврӑннӑ 
ҫӗре пӳрт-ҫурта тасатса тирпейле. Иккӗмӗшӗнчен, вӑл 
тутлӑ ҫиме юратать. Тӗрлӗ шӳг-кулӑш итлеме те 
кӑмӑллать».

Урине тӳрех ӗҫе тытӑнать (киле питех те каяс килет-
ҫке!).

Милӗк илет те -  пӳрт урайне шӑлса тухать. Шӑши, 
ӗҫе пӑхсан, япӑх тесе хак парать. Урине тепӗр кут шӑлать -  
шӑши каллех тиркет.

Хӗрача вӗри куҫҫульпе макӑрма пуҫлать, вара шӑпах 
ҫур витре куҫҫуль пухӑнать. Ҫавӑнпа ҫуса тухсан, урай ти
нех йӑл гӑр ҫуталса каять.

«Мӗн пӗҫерес?» Тахҫан, пӗрре Урине амӑшӗпе хуран 
кукли пӗҫерсе курнӑччӗ. Шӑпах ҫакна хатӗрлеме шут тытрӗ 
те вӑл.

Шӑши ҫури ӑна Хӗртсурт апат-ҫимӗҫе ӑҫта усранине 
кӑтартрӗ. Кӑштак ҫӑнӑх, чӑкӑт юлашкисем пур-мӗн. Пӗр 
кайӑк Уринене темиҫе ҫӑмарта килсе пачӗ. Сак айӗнчи хӑма 
хушшипе ешӗл сухан шӑтса тухни пур. Мулкач ҫури ҫу 
тупса килчӗ. Питех те тӑрӑшса, васкамасӑр, хуран кукли 
пӗҫерчӗ хӗрача. Чӗкеҫ чӗппи кукӑле астивсе, «Питӗ тутлӑ» 
тесе муктасан, савӑнчӗ.

Каҫхине, Хӗртсурт киле тӑврӑнсан, тӗлӗнсех кайрӗ. 
Уринене мухта-мухта, кукӑль ҫиме ларчӗ. Ҫав вӑхӑтра 
хӗрача хӑйне мӗнле тӗлӗнтерсе култарасси пирки шутлать.

Хӗртсурт апат ҫисе пӑранчӗ. Пуҫларӗ Урине хӑй шут- 
ласа кӑларнӑ юмаха каласа пама, тӗлӗнтерме.

Хӗртсуртӑн кулса вӑйӗ пӗтсе ҫитрӗ. Урине юрӑ 
хыҫҫӑн юрӑ шӑрантарма пуҫларӗ. Савӑнӑҫлине, 
хурлӑхлине, вӑраххӑнрах, шӑппӑнрах. Хӗртсурт хӑй те сис- 
мерӗ, ҫывӑрса та кайрӗ, тет.

Урине шӑппӑн алӑка уҫрӗ те тухса тарчӗ, тет. 
Хӗртсурт сиссе те юлаймарӗ, тет.

Ҫавӑнтанпа Урине йӑлтах улшӑнчӗ. Килти ӗҫе мӗн 
пултарнӑ таран хӑй тума пуҫларӗ, тет. Халӗ ашшӗ-амӑшӗ те 
ӑна Урине тесе мар, «Иринушка» та «Ирина» тесе ҫеҫ 
чӗнеҫҫӗ, тет.

* * *

Ирина Зотова

МАРИНЕПЕ ПӐШИ

Пурӑннӑ пулать-ха карчӑкпа старик. Марине ятлӑ хёр 
пулнӑ вёсен.

Пӗррехинче ӑна тантӑшӗсем ҫьфлана чӗннӗ. Ашшӗпе 
амӑшӗ хӗрне хытӑ асӑрхаттарнӑ, асӑрханса ҫӳреме хушнӑ. 
Малтанах Марине вӑрманта хӗр ачасемпе пӗрлех ҫӳренӗ. 
Анчах пӗр тӗмӗ патӗнче чи хитре чечек ҫинче ыйтарайми

лӗпӗш курнӑ. Тытасшӑн пулса ҫав лӗпӗше хӑвалама 
тытӑннӑ та ҫӗтсе кайнӑ. Марине хӑрушлӑха сиссе 
кӑшкӑрнӑ-кӑшкӑрнӑ -  ӑна никам та хирӗн сасӑ паман. Ҫав 
вӑхӑтрах ун патне пӑши йӑпӑртатса пынӑ та:

- Ырӑ хӗрӗм, мӗншӗн йӗретӗн? -  тесе ыйтнӑ.
- Мӗншӗн йӗрес мар-ха манӑн, лӗпӗш хыҫҫӑн чупса 

хӗр тантӑшсенчен ҫӗтсе кайрӑм, - ӑнлантарнӑ Марине.
Эпӗ сана пулӑшӑп-ха, анчах эсӗ мана уншӑн ылтӑн 

чечекпе ылтӑн лӗпӗш тупса пар, - тет пӑши.
Чим-ха, - шухӑша кайнӗ хӗр ача темӗн аса илсе.- 

Ҫав чечекпе ҫав лӗпӗш марччӗ-ши пӗр тӗмӗ патӗнче курни?
- Шӑпах ҫавӑ, - хӗпӗртенӗ пӑши.

Анчах мӗн тӑватӑн вӗсемпе? -  тӗлӗннӗ Марине.
Ҫав чечекпе лӗпӗш мана ҫын пулма кирлӗ, - 

ӑнлантарнӑ пӑши.
- Мана тухатмӑш хӑйне итлеменшӗн пӑши туса 

лартрӗ. Ҫав чечекпе лӗпӗше ҫунтарса ярсан ҫеҫ эпӗ ҫын 
пулӑп.

Марине, ырӑ кӑмӑллӑскер, пулӑшать, пашие ҫын пул
ма. Чӑнах та унтан питӗ чипер каччӑ пулах тӑрать.

Каччӑ хӗр ачана килне ҫитиех ӑсатса ярать. Марине 
ашшӗпе амӑшне вӑрманта хӑйӗнпе мӗн пулса иртни ҫинчен 
каласа парать паллах. Нимён те пытармасть.

Марине сӑнӗпе хитре пулнӑ ҫав. Ӗҫчен тата. Юратса 
пӑрахать ӑна каччӑ. Халӗ те пулин лайӑх пурӑнаҫҫӗ тет.

ПУКАНЕ

Пӗр ҫемьере аппӑшӗпе йӑмӑкӗ питӗ туслӑ пурӑннӑ. 
Анчах пӗррехинче амӑшӗ йывӑр чирлесе ӳкнӗ. Пӗртӑвансен 
амӑшне питӗ сыватас килнӑ, анчах нимӗнпе те пулӑшайман.

- Хӗрӗмсем, манӑн ҫӗр ҫырли ҫиес килет, вӑрмана 
кайса татӑр-ха, - тет амӑшӗ. — Вара, тён, сывлӑхӑм та лайӑ- 
хланӗ.

- Кӗтернепе Натали пӗчӗк карҫинкка йӑтса вӑрмана 
каяҫҫӗ. Чылайччен ҫӳреҫҫӗ ҫырла шыраса. Пӗр уҫланкӑра 
ӑна вӗсем самаях татаҫҫӗ. Карҫинкки вара тулмасть-ха. 
Ҫӳресен-ҫӳресен Кӗтернепе Натали ҫухалса каяҫҫӗ.

Ӗшнере вӗсем питӗ интереслӗ пуканене тӗл пу- 
лаҫҫӗ. Хӑйӗн пуҫӗ чечекрен, кӗлетки йӑлт ҫулҫӑсенчен. 
Тумтирӗ ҫинче тӗрлӗ-тӗрлӗ ӳсентӑран.

Пукане хӗрачасене хӑйӗнпе паллаштарать. «Эпӗ ҫӗр 
ҫинчи мӗнпур чир-чӗртен сыватма пултаратӑп», - тет.

Хӗрачасем савӑнса каяҫҫӗ -  вӗсене ҫавӑ ҫеҫ кирлӗ. 
Ӑна хӑйсен хуйхи-суйхи ҫинчен каласа параҫҫӗ.

- Эпӗ сире хӑҫан кирлӗ, ҫавӑн чухне уя тухса «пука
не!» тесе кӑшкӑрӑр, тӳрех сирӗн пата пырӑл, - тет пукане. -  
Анчах ман ҫинчен никама та ан калӑр. Килӗшрӗмӗр-и?

Пӗртӑвансем ҫапла тӑваҫҫӗ те. Пукане асамлӑ 
пулнӑ-мӗн. Чӑнах те темиҫе кунран вёсен амӑшӗ сывалнӑ та 
тет.

* * *

Алина Зотова

МӖНШӖН КУШАК ПУРТРЕ ПУРӐНАТЬ, ЙЫТӐ -  

КАРТИШӖНЧЕ?

Ӗлӗк авал кушак та, йытӑ та пӳртре пӗрле пурӑннӑ, 
тет. Пёр ирхине кушакпа йытӑ шӑмӑшӑн хирӗҫсе кайнӑ. 
Манӑн вӑл та, манӑн вӑл тет. Иккӗшӗ те хӑйсен кил хуҫине 
юрама тӑрӑшнӑ, мӗншӗн тесен кащнин ӑшӑрах та ҫемҫерех 
вырӑн йышӑнас килнӗ. Йыта каланӑ: «Мана хуҫа ытларах 
юратать, сунара та пӗрле илет». «Ҫук, - хирӗҫленӗ кушак, - 
мана ытларах юратать. Эпӗ епле ҫемҫе ҫӑмлӑ, ачашланатӑп 
унӑн ҫумӗнче, мӑрлатагӑп». Килӗшмен ку сӑмахсем йытта. 
Вӑл вара тарӑхнипе кушака уринчен ҫыртнӑ. Ҫакна кил

хуҫи курнӑ. Йыттӑ картишне илсе тухнӑ та: «Санӑн вырӑну 
малашне ҫакӑнта пулӗ», - тенӗ. Ҫавӑнтанпа йытӑпа вӗсем 
кушак уйрӑм пурӑнаҫҫӗ, пӗр-пӗринпе килӗштереймеҫҫӗ, тӗл 
пулсан вӑрҫаҫҫӗ.

МӖНШӖН ЙЫТӐСЕМ ШКУЛА ҪУРЕМЕҪҪӖ?

Пӗр йытӑ хӑйне ӑслӑ туйнӑ та шкулта вӗренме шут- 
ланӑ. Анчах вӑл пӗр вырӑнта ларма пултарайман.

Пӗррехинче ҫак йытӑ шкула пырсан урине парта ҫине 
хӑпартса хурать. Вӗрентекенӗ ӑна асӑрхаттарать: «Уруна 
парта ҫине хӑпартса ан хур» - тесе калать вӑл.

- Мӗншӗн хӑпартса хумалла мар вара? Эпӗ кунта 
пуринчен тӑнли, - тет йытӑ.

Эсӗ пуринчен тӑнли? -  тӗлӗннӗ учитель. -  
Мӗншӗн ҫапла шутлатӑн?

Эпӗ кил-ҫурта сыхлатӑп, йӗр тӑрӑх вӑрӑсене ты- 
татӑп, хама валли апат та хамах шыраса тупатӑп.

Эсӗ темӗн тума та пултаратӑн иккен, анчах та 
хӑвне йӗркеллӗ тытма пӗлместӗн, - асархӑттарса каланӑ ӑна 
вӗрентекен.

Йытта темӗнле ӑнлантарсан та вӑл парта хушшинче 
тӗрӗс ларма вӗренеймен. Мӗншӗн тесен унӑн аллисем ҫук, 
урисем кӑна.

Пӑрахрӗ тет вара кӑшт тӑрсан йытӑ шкула ҫӳреме.

УРКЕНМЕСЕН ТЕЛЕЙЛӖ ТЕ ПУЛӐН

Пӗр ҫемьере виҫӗ ывӑлпа пӗр хӗр ҫитӗннӗ. Арҫын ача- 
сем питӗ чипер сӑнлӑ пулсан та чӑтма ҫук кахал пулнӑ. 
Ҫавӑнпа та ҫитӗнсен вӗсене таврари пёр хӗр те качча пыма 
килӗшмен. Ульяна йӑмӑкӗ хитре пулмасан та пуриншӗн те 
пӗчченех тӑрӑшнӑ хуҫалӑхра. Анчах юратман ӑна пич- 
чӗшӗсем. Ашшӗпе амӑшшӗ вилсен Ульяна тӑван килтен 
хуса хӑваласа кӑларса янӑ.

Хуйхӑра-хуйхӑра Ульяна вӑрманалла ҫул тытать. Ут- 
сан-утсан ҫывӑхра пӳрт ларнине курать. Шухӑшласа 
тӑмасӑрах кӗрет вӑл ҫав пӳрте. Кунта пӗр карчӑкпа старик 
тата ҫитӗнсе ҫитнӗ ывӑлӗ пурӑннӑ. Йӑван тесе чӗннӗ ӑна. 
Ульяна вӗсене хӑйӗн терчӗ-нуши ҫинчен йӗре-йӗре каласа 
парать. Илеҫҫӗ вара ӑна усрава вӑрман ҫьшнисем.

Пӗррехинче Ульяна ҫырла татса ҫӳренӗ чухне Чике 
старике курах каять. Ӑна мӑйӗ тавралла ҫӗлен яваласа 
лартнӑ, пӑвса вӗлерме хӑтланнӑ. Анчах асамҫӑ старик ви- 
лӗме парӑнман, ҫӗлене илсе пӑрахма та унӑн вӑйӗ ҫитмен. 
Еҫчен те ырӑ кӑмӑллӑ Ульяна пӗр шухӑшласа тӑмасӑрах 
ҫӗлене патакпа Чике старик ҫинчен илсе ывӑтать. «Эсӗ ырӑ 
хӗр ача, мана вилӗмрен ҫӑлтӑн, ҫавӑнпа та мӗн ыйтнине 
йӑлтах пурнӑҫлӑп», - тет Чике. Ульяна хӑйӗн ӗмӗчӗпе пал- 
лаштарать ӑна. Сасартӑк Ульяна никам курман тӗлӗнмелле 
чипер хӗр пулса тӑрать. Пӗрре курнипех ӑна Йӑван юратса 
пӑрахать, кӗҫех качча илет. Телейлӗ пурнӑҫ пуҫланать Уль- 
янан. Унӑн виҫӗ пиччӗшшӗ вара, тӳсме ҫук кахал пулнӑран, 
ашшӗ-амӑшӗн мулӗ пӗтсенех выҫӑпа вилнӗ тет.

* * *

Алёша Зотов

ПӖР ШКУЛТАН ҪЫРАҪҪӖ

- Ан хӑрӑр манран! Эпӗ сире тивмӗп. Эпӗ ырӑ дино
завр, - терӗ Пиневер.

Анчах ӑна никам та илтмерӗ. Пурте паҫӑрах тарса пы- 
таннӑ. Динозавр ҫури уткаласа ҫӳрерӗ, кӑштахран ешӗл 
курӑк ҫине тӑсӑлса выртрӗ.

Ӑнсӑртран вӑл шари! ҫухӑрса ячӗ. Вӑл чӗрӗп ҫине 
выртнӑ иккен.

Чӗрӗп чӗтрекен сасӑпа: «Кам эсӗ?» -  тесе ыйтрӗ.

>ч1)



Эпӗ динозавр ҫури. Пиневер ятлӑ, - терӗ Пиневер. 
-  Атьӑр пӗрле вылятпӑр.

Чӗрӗп ҫурипе Пиневер ытти чӗр чунсене шырама 
тытӑнчӗҫ.

Манӑн хырӑм выҫрӗ, - терӗ Пиневер.
- Манӑн та, - терӗ чӗрӗп ҫури.
Пиневер ватӑ юманӑн ҫулҫисене ҫӑвара хыпма тӑчӗ 

ҫеҫ, такам: «Ай-ай-ай!» -  тарӗ.
Унта пакша ҫури пулнӑ-мӗн. Вӑл Пиневертен пытанас 

тесе юман ҫулҫисен хушшине пытаннӑ пулнӑ.
Пакша Пиневере: «Эсӗ пире ҫиесшӗн-и?» -  терӗ. Пи

невер ҫапла каларӗ: «Эпӗ сире тивместӗп, - терӗ. -  Эпӗ си- 
рӗнпе туслашасшӑн».

Чӗр чунсем килӗшрӗҫ. Вара вӗсем виҫҫӗн алла-аллӑн 
тытӑнса ытти чӗр чунсене шырама кайрӗҫ. Анчах никама та 
тупаймарӗҫ. Каҫ та пулчӗ. Пиневер тата унӑн тусӗсем 
ҫывӑрма выртрӗҫ.

Вӗсем ирех вӑранчӗҫ, ҫула тухрӗҫ. Кайсан-кайсан 
вёсен хырӑмӗсем выҫрӗҫ. Вӗсем апат ҫикелерӗҫ те ватӑ 
юман айне канма выртрӗҫ. Динозавр ҫури выртма ӗлкӗрчӗ 
ҫеҫ, такам: «Анне!»! -  тесе ҫухӑрса ячӗ. Ҫухӑраканни мул
кач ҫури пулнӑ.

Динозавр ҫури:
- Кам эсӗ? -  тесе ыйтрӗ.
- Эпӗ мулкач ҫури, - терӗ мулкач ҫури.

Вӑл пире тивмӗ, терӗ чӗрӗп ҫури. -  Вӑл пирӗн юл- 
таш. Пӗр-пӗринпе паллашнӑ, вылякаланӑ хыҫҫӑн кӑнтӑрла 
та ҫитсе пычӗ. Чӗр чунсен ҫӑварӗсем типсе кайрӗҫ.

Ҫак тӗмсем хыҫӗнче юхан шыв пурччӗ пулмалла, -
терӗ мулкач ҫури.

Туссем тӗмсем хыҫнелле кайрӗҫ. Сасартӑк мулкач 
ҫури: «Ой!», - терӗ.

Вӑл тӗмсем ӑшне кӗрсен, тилӗ ҫури ҫине пырса 
тӑрӑннӑ-мӗн.

Кам эсӗ? -  ыйтрӗ тилӗ ҫури.
Эпӗ Пиневер. Эпӑ сирӗнпе туслашасшӑн.

Вара вӗсем тӑваттӑн ҫула тухрӗҫ...
Шырасан-шырасан кашкӑр ҫури те, упа ҫури те 

тупӑнчӗ. Туссем пӗр-пӗринпе выляҫҫӗ, анчах та динозавр 
ҫури яланах кусене кӳрентерет (хӑй «кӳрентермест тесе ка- 
лать пулин те). Хӑй ҫине ярӑнтарма лартать, хытӑрах чу- 
пать те, хӑшӗ те пулин ӳксе юлать, ыраттарать. Пытанмал- 
ла выляҫҫӗ —каллех кӳренмелли тупӑнать, Пиневер ниҫта 
та пытанаймасть, тӳрех ӑна кураҫҫӗ, унӑн яланах шыракан- 
ни пулмалла. Тытмалла вылянӑ чухне вӑл тӳрех пурне те 
тытать, вӑйӑ тӳрех пӑсӑлать.

Пӗр каҫхине динозавр ҫури хӑйӗн кулянӑвне тусӗсене 
пӗлтерчӗ, хӑй кӑштах пӗчӗкленесшӗн пулнине пӗлтерчӗ. 
Чӗр чунсем пӗр-пӗринпе канашларӗҫ. Кашкӑр ҫури:

Эпӗ шурлӑхри пӗр ҫырлана пӗлетӗп, вӗл ӳпре-шӑнана 
пӗтерет, пӗчӗклетет, тен, динозавра та пулӑшӗ? -  терӗ. 
Кӗҫех кашкӑр ҫав ҫырлана тупса килчӗ. Чӗр чунсем Пине- 
вера ҫак ҫырлана ҫисе пӑхма сӗнчӗҫ. Лешӗ килӗшрӗ. Пӗр 
ывӑҫ ҫырлана ҫӑвара хыпрӗ ҫеҫ:

- Ой-ой-ай-ай! -  тесе ҫухӑрма пуҫларӗ. Пӗр чарӑнми 
кӑшкӑрать, пуҫне пӑркалать, малти урисене сулкалать. 
Сулларӗ-сулларӗ те -  урисенче ҫунат пулса тӑчӗ, мӑйӗ 
пӗчӗкленчӗ, хӳри кӗскелчӗ. Динозавртан кайӑк пулса тӑчӗ. 
Пиневер ҫунаттисемпе суллакаларӗ те пӗлӗтелле вӗҫсе 
кайрӗ. Чӗр чунсем ҫӑварӗсене карса тӑрса юлчӗҫ.



32

ТУПМАЛЛИ

Тӗп турӗҫ..........................................       2
Асамлӑ ал а .....................................................................  4
Ҫулҫуревҫӗ аслати..........................................................................................................5
Мӗншӗн шурӑ упа ҫурҫӗрте пурӑнать?.................................................................5
Мулкач курӑк ҫиме вӗренчӗ...................................................................................... 7
Йывӑҫа сыватрӑмӑр...................................................................    8
Кашни пулӑмӑн хӑйӗн вӑхӑчӗ..................................................................   10
Кампурпа Шарик.........................................................................................................11
Урине-кӑткӑ....................................................................................................................12
Ҫӑмламас.......................................................................................................................... 13
Вӑрман патши патӗнче хӑнара....................................................  15
Йӗрмӗш купӑс.................................................................................     19
Ытлашши ан хапсӑн....................................................................................................20
Тыр -  пуллӑ та пулчӗ, укҫаллӑ т а ......................................................................... 21
Хӗртсурта улталани....................................................................................................23
Маринепе пӑш и............................................................................................................ 25
Пукане ......................................         26
Мӗншӗн кушак пӳртре пурӑнать, йытӑ -  картишӗнче?............................... 27
Мӗншӗн йытӑсем шкула ҫурем еҫҫӗ? ........................................................ 28
Уркенмесен телейлӗ те пулӑн................................................................................ 28
Пӗр шкултан ҫыраҫҫӗ.............................................. - ....................  29

Галина, Ирина, Алина, Алёша

ЗОТОВЫ 

Ҫемье кӑшӑлӗ

Юмахсем

Набор, компьютерная вёрстка Е.В. К амаев

Сдано в набор 08.08.2000. Печать оперативная.
Объём 2 п.ч. Заказ № 201. Тираж 1000 экз.

Отдел оперативной полиграфии Чувашского государственного педагогическо
го университета им. И.Я.Яковлева 

428000, Чебоксары, ул. К. Маркса, 38





/

Зотова Галина Вячеславовна 1956 ҫулхи раштавӑн 1-мӗшӗнче 
Етӗрне районӗнчи Кӑкшӑм ялӗнче ҫуралнӑ. Палтайри вӑтам шкула 
пӗтернӗ хыҫҫӑн И Я. Яковлев ячӗллӗ Чӑваш патшалӑх педагогика 
институтӗнчен вӗренсе тухнӗ. 1980-мӗш ҫултанпа Хӗрлӗ Чутай 
районӗнчи Штанашра вӑтам шкулта акӑлчан чӗлхи вӗрентет. Мӑшӑрӗпе 
виҫӗ ача пӑхса ӳстереҫҫӗ. Ирина педуниверситетӑн И-мӗш курс, Алина 
-  1-мӗш курс студентки. Алёша -  тӑваттӑмӗш класра вӗренет. Г.В. 
Зотова тӗрлӗ хаҫат-журналпа туслӑ ҫыхӑну тытать. Вӑл 1996 ҫулпа 
«Ҫилҫунат» журналӑн Трубина Мархви ячӗллӗ премине тивӗҫнӗ.

«Ҫемье кӑшӑлӗ» -  авторӑн пӗрремӗш кӗнеки.


